
Xülasə. Qafqaz İslam Ordusunun yaranması Azərbaycan xalqının müstəqillik və dövlətçilik, 

eləcə də Azərbaycan  Türkiyənin hərbi qardaşlıq tarixində mühüm yer tutur. Onun yaranma tarixi 

zərurətdən irəli gələn bir hadisə idi. Çünki çar Rusiyasının devrilməsi, əvvəlcə Müvəqqəti hökumətin, 

sonra isə bolşevik hakimiyyətinin meydana gəlməsi Cənubi Qafqazda milli azadlıq hərəkatını 

canlandırmaqla yanaşı, həm də millətçi-təcavüzkar qüvvələrin fəallaşmasına təkan verdi. Həmin 

təcavüzkar qüvvələrin önündə bolşevik-daşnak qüvvələri dayanmışdı. Bu qüvvələr öz siyasi və 

millətçi hədəflərinə çatmaq üçün Azərbaycanda azərbaycanlı əhaliyə qarşı kütləvi soyqırımılar həyata 

keçirdilər. Azərbaycan milli azadlıq hərəkatının liderləri və fəallar mövcud vəziyyəti təhlil etdikdən 

sonra Osmanlı Türkiyəsindən hərbi yardım istənilməsini qərara aldılar. Yalnız bu halda Azərbaycan 

xalqı real təhlükələrdən xilas edilə bilərdi. Bunun nəticəsi kimi də Qafqaz İslam Ordusu meydana 

gəldi. 

Açar sözlər: Milli-azadlıq hərəkatı, milli hərbi qüvvələr, soyqırımı, Bakı nefti, Qafqaz İslam 

Ordusu. 

 

Giriş 
 

Qafqaz İslam Ordusu Azərbaycan hökumətinin rəsmi müraciəti əsasında hərbi kömək üçün 

göndərilmiş Osmanlı hərbi qüvvələri ilə milli hərbi qüvvələrin bazasında yaradılmış hərbi struktur 

idi. Bu hərbi strukturun yaradılması 1918-ci il may ayının 28-də öz müstəqilliyini elan etmiş 

Azərbaycan xalqının qərar tutduğu çox mürəkkəb hərbi-siyasi vəziyyətlə birbaşa bağlı idi. 

Azərbaycan xalqının müstəqilliyinə və ümumiyyətlə onun mövcudluğuna ciddi təhlükə yaradan 

həmin mürəkkəb hərbi-siyasi vəziyyətin meydana gəlməsini şərtləndirən əsas amillərə Birinci Dünya 

müharibəsinin regionda və Azərbaycanda səbəb olduğu fəlakətləri, böyük dövlətlərin (xüsusilə 

Almaniya və İngiltərənin) Azərbaycana qarşı izlədiyi imperialist siyasəti, bolşevik Rusiyasının və 

böyük güclər tərəfindən himayə olunan erməni millətçi dairələrinin təcavüzkar-millətçi siyasətinin 

nəticələrini aid etmək olar. Bu amillərin yaratdığı ağır vəziyyətin aradan qaldırılması üçün yetərli 

gücə malik olmayan Azərbaycan xalqı yeganə çıxış yolu kimi Osmanlı Türkiyəsinə kömək üçün 

müraciət etdi və Osmanlı Türkiyəsi hökuməti də Qafqaz İslam Ordusunu təşkil edən hərbi qüvvələri 

Azərbaycana göndərdi. 

 

Birinci Dünya müharibəsi və Azərbaycan 
 

Avropanın böyük dövlətləri arasında kəskinləşən hərbi-siyasi böhran 1914-cü ilin iyun ayında 

Birinci Dünya müharibəsinin başlanmasına səbəb olmaqla Azərbaycanı da böyük fəlakətlərlə üz-üzə 

qoydu. Almaniyanın Avstriya və Türkiyə ilə birgə yaratdığı hərbi blokun Rusiya, Fransa və 

İngiltərənin birləşdiyi Antanta blokuna qarşı elan etdiyi müharibə [1, s.133] bütün Avropada, Asiyada 

və Afrikanın şimalında olduğu kimi, Azərbaycanın qərar tutduğu Qafqaz regionunda da ağır bir 

duruma yol açdı. Azərbaycan birbaşa müharibənin cərəyan etdiyi ərazilərdə olmasa da, bu 

müharibənin güclü iqtisadi, mənəvi və hərbi-siyasi təsirlərindən kənar qala bilmədi. Çünki bir 

tərəfdən Azərbaycan Rusiyanın tərkib hissəsi idi və Rusiyanın qarşılaşdığı müharibə fəlakətləri ağır 

bir yük kimi əyalət xalqı olan Azərbaycanın da üzərinə düşmüşdü. Digər tərəfdən din, dil ortağı olan 

Türkiyənin müharibə meydanına çevrilməsi Azərbaycan aydınları, onların ətrafında birləşən milli 

qüvvələr tərəfindən birmənalı qəbul edilmədi. Belə ki, Azərbaycan milli azadlıq mübarizəsinin 

fəalları “pravoslavlığın bayrağını Konstantinopolun üzərində dalğalandırmaq” niyyətində olan 

Rusiyanın [2, s.23] Türkiyəyə qarşı müharibə elan etməsini türklüyə qarşı müharibə kimi qəbul 

edirdilər. 

Müharibə uzanacağı təqdirdə onun Cənubi Qafqaz ərazisinə keçəcəyi istisna deyildi. Türkiyə 

ilə müttəfiqlik münasibətlərində olan Almaniya buna xüsusi maraq göstərirdi. Türkiyə ərazisində, 

sonra da Cənubi Qafqazda döyüş əməliyyatlarının genişlənməsi Rusiyanı bu regiona daha çox ordu 

qüvvələri cəlb etməyə məcbur edə bilərdi. Bu isə Almaniya Ordusunun Avropa cəbhələrindəki 

uğuruna münasib zəmin yaradardı [1, s.135] 

Türkiyə və Almaniyanın cənubdan olan hərbi təhlükəsinin qarşısını almaq üçün Rusiya 

tərəfindən 1914-cü ilin oktyabrında Qafqaz cəbhəsi yaradıldı. Bu cəbhənin fəaliyyət sahəsi Türkiyə 

və İran ərazisini əhatə etməklə Qara dəniz sahillərindən Xəzər dənizinin cənub sahillərinə qədər 

uzanırdı [3, s.76]. Birinci Dünya müharibəsi illərində Bakı dünyada istehsal olunan neftin 15 faizini 

təmin edirdi [4, s.4]. Rusiyada isə Bakı neft istehsalı mərkəzi idi. Ona görə Rusiyanın müharibə 

ehtiyaclarının ödənməsi üçün Bakının neft sənayesi bütün gücü ilə işləmək məcburiyyətində 

qalmışdı. Bütünlükdə hakimiyyət orqanları tərəfindən Bakının və bütün Azərbaycanın potensialı 

müharibə ehtiyaclarının ödənməsinə səfərbər edildi. Yalnız Bakıda müharibə sifarişlərini yerinə 

yetirən sənaye müəssisələrində 65524 nəfər fəhlə çalışırdı. 1916-cı ildə Bakı quberniyasındakı sənaye 

müəssisələrinə verilmiş hərbi sifarişlərin dəyəri 3 milyon 354 min rubla çatmışdı. Rusiya hökuməti 

tərəfindən verilən hərbi sifarişlərin icrasının nizamlanması üçün Bakıda Hərbi Sənaye Komitəsi 

yaradıldı. Bu komitənin nəzarəti altında 9 müəssisə işləyirdi. Gəncədə (Yelizavetapol) yaradılmış 

Hərbi Sənaye Komitəsinin nəzarətində isə 7 müəssisə var idi [1, s.145–146]. 

Elmi dövriyyəyə çıxarılmış olan statistik rəqəmlər də göstərir ki, Birinci Dünya müharibəsi 

ehtiyaclarının ödənməsi üçün Rusiya hakimiyyəti Azərbaycanın iqtisadi imkanlarını bütünlüklə 

səfərbərliyə aldı və müharibə ehtiyaclarını ödəyə biləcək istehsalı xeyli artırdı [1, s.148–149; 5, s.39–

41] 

Rusiyanın hakimiyyət dairələri Azərbaycanın yalnız iqtisadiyyatını deyil, onun ictimai-siyasi 

həyatını da ciddi nəzarət altında saxlamağa çalışırdı. Çünki müharibənin insanlara gətirdiyi fəlakətlər, 

yaşayış durumunun daha da ağırlaşması, Azərbaycana qarşı müstəmləkəçi siyasət bir tərəfdən 

müharibəyə nifrəti, digər tərəfdən insanlar arasında yeni və daha rahat həyat arzularını 

gücləndirməkdə idi. Doğrudur, başlanan dünya savaşında Rusiyanın dəstəklənməsi, Rusiya Ordusuna 

dəstək verilməsi kimi hallar Azərbaycanda da mövcud idi. Lakin bu hallar millətin bütün istəyini, 

arzusunu və mövqeyini əks etdirmirdi. 

Məsələn, müharibənin başlamasından dərhal sonra, 1914-cü il iyul ayının 23-də Bakı şəhər 

Duması Rusiyanın mövqeyini dəstəklədiyini və Rusiyanın bu müharibədən qalib çıxmasını arzu 

etdiyini bildirdi. Həmin il avqust ayının 21-də Rusiya Dövlət Dumasının Müsəlman fraksiyasının 

üzvləri, o cümlədən Azərbaycandan olan üzvlər Rusiyanın bütün müsəlmanlarını Rusiyanın 

maraqlarının müdafiəsinə çağırdı. Bu fraksiya, hətta Rusiya müsəlmanlarına müraciət də qəbul etdi. 

Müharibənin başlaması ilə Zaqafqaziya Şiə Ruhani İdarəsi də öz müraciətini qəbul etdi. Bu 

müraciətdə Rusiyanın müharibədən qalib ölkə kimi çıxmasına yardım etmək müsəlmanların vəzifəsi 

kimi dəyərləndirildi. 1914-cü il iyul ayının 19-da Bakının İçəri şəhərindəki Cümə məscidində də 

toplaşanlar qarşısında Rusiyaya dəstək verilməsi və Rusiyanın qələbəsi üçün dualar səsləndirildi [1, 

s.138; 5, s.35] 

Elmi-tarixi ədəbiyyatda çoxlu sayda oxşar faktlarla qarşılaşmaq mümkündür. Bu bir tərəfdən 

təbiidir, çünki, Çar Rusiyasını jandarm rejiminin güclü basqısı altında olan Azərbaycanda yerli 

hakimiyyət orqanlarının təzyiqi ilə belə halların baş verməsi adi hal idi. Lakin bu hal kütləvi xarakter 

daşımırdı və millətin aydınları, milli azadlıq hərəkatının öncülləri müharibənin Azərbaycan xalqının 

maraqlarına cavab verməsi fikrindən uzaq idi. Onlar xalqın, millətin gələcəyini heç də müəyyən 

təbəqələrin dünya savaşında qələbəsini arzu etdikləri Rusiya ilə bağlamaq istəmirdilər. XX əsrin 

əvvəllərindən Azərbaycanda da “Dildə, fikirdə və işdə birlik” (İsmayıl bəy Qaspralı) və “Türkləşmək, 

islamlaşmaq və müasirləşmək” (Əli bəy Hüseynzadə) ideyaları artıq milli mübarizənin əsas tezisləri 

kimi qəbul edilirdi [6, s.67]. Bu mənada Azərbaycanın milli azadlıq hərəkatının öncülləri regionda 

Osmanlı Türkiyəsinin, onun daxilində formalaşan milli qüvvələrin möhkəmlənməsinə böyük önəm 

verirdilər. Azərbaycan xalqının milli qüvvələrini özündə birləşdirən Müsavat partiyasının hələ 1912-

ci ildə Balkan müharibəsinin başlanması ilə bağlı verdiyi Bəyannamədə bu məsələ öz əksini belə 

tapmışdı: “Dindaşlar! Biliniz və agah olunuz ki, yeganə ümidimiz və çareyi-nicatımız Türkiyənin 

istiqlal və tərəqqisindədir. Əgər indi də özümüzün əvvəlki hissiyatımızdan vaz keçməsək, dünyanın 

gözü önündə haqq, islamiyyət və milliyətimizi itirib ... əsir olacağımız şəkk və şübhədən aridir” [7, 

s.40]. 

Bu səbəbdən Azərbaycanın milli azadlıq hərəkatının fəalları Rusiyanın Osmanlı Türkiyəsinə 

qarşı müharibəyə başlamasını dəstəkləmirdi. Əksinə, Azərbaycanın Rusiya müstəmləkəçiliyindən 

nicat tapmasında, Rusiya imperializminə qarşı mübarizə aparılmasında Osmanlı Türkiyəsi Rusiyanın 

əsarəti altında olan türk və müsəlman xalqlarını bu əsarətdən qurtaracaq qüvvə kimi qəbul edilirdi [8, 

s.40-41].  

Birinci Dünya müharibəsinin başlanması isə Azərbaycanda milli azadlıq hərəkatına yeni bir 

təkan verdi. Bu hərəkatın öncülləri də bildirirdilər ki, başlanan savaş Azərbaycan xalqına “milliyyət 

prinsipinin qalib gələcəyinə bağlanan bir ümid” [9, s.26] gətirdi. Həmin hərəkat, eyni zamanda 

Osmanlı Türkiyəsinə təəssübkeşliyini və mənəvi dəstəyin genişlənməsi ilə müşayiət olunurdu. 

Rusiyanın hakimiyyət dairələri Cənubi Qafqazda milli hərəkatın genişlənməsindən və bunun 

nəticəsi kimi regionda Türkiyə nüfuzunun artmasından böyük qorxu hissi keçirirdi. Bu hakimiyyət 

dairələri Bakı, Gəncə, İrəvan quberniyalarının müsəlman əhalisinin Osmanlı Türkiyəsini dəstəkləyə 

biləcəyini təşvişlə qarşılayırdılar. Belə bir əhval-ruhiyyənin açıq-aşkar olması haqqında artıq 

məlumatlar da var idi. Məsələn, Rusiya hakimiyyət orqanlarına daxil olan məlumatlarda bildirilirdi 

ki, yerli qəzetlərdə türklüyü təbliğ edən və Türkiyənin yanında olmağa çağıran yazılar işıq üzü 

görməkdədir [10, s.26]. 

Rusiyanın hakimiyyət dairələrinin keçirdiyi bu təşvişlər, heç də təsadüfi deyildi. Çünki 

müharibənin başlanması ilə Osmanlı sultanı Mehmed Rəşadın iradəsinə uyğun olaraq, Osmanlı 

şeyxülislamı Mustafa Xeyri Əfəndi Quranın “Tövbə” surəsinin 41-ci ayəsində müsəlmanların din 

yolunda cihada çağırış fikrinə istinadən islam düşmənlərinə qarşı cihad elan etdi. Osmanlı 

şeyxülislamının cihad çağırışında deyilirdi ki, bütün müsəlmanlar üçün cihad fərzdir və xəlifəyə qarşı 

savaşan ordularda xidmət edən müsəlmanlar dindən çıxmış hesab edilirlər [11, s.161]. 

Osmanlı sultanı (o, eyni zamanda islam xəlifəsi idi) tərəfindən cihad fitvası veriləndən sonra 

Türkiyə hökuməti Rusiya müsəlmanlarına ünvanlanmış bir müraciət hazırladı. Həmin müraciət rus 

dilində vərəqə şəklində çap olunaraq Rusiya ordusunda xidmət edən müsəlmanlar arasında, o 

cümlədən Azərbaycan əhalisi arasında yayıldı. Bu müraciətdə deyilirdi: “Rusiya, Almaniya və 

Avstriyaya müharibə elan etmişdir. O, Osmanlı imperatorluğuna aman verməmiş və müsəlman 

torpaqlara soxulmuşdur. Bu isə osmanlıların imperatoru, bütün müsəlman dünyasının xəlifəsi 

imperator həzrətləri V Sultan Mehmet xanı məcbur etmişdir ki, bizimlə razılıqlı şəkildə Rusiyaya və 

onun müttəfiqləri olan Fransa və İngiltərəyə müharibə elan etsin. İndiki bizimkilər və Osmanlı 

Ordusu hər yerdə bizim ümumi düşmənimizlə müharibə edir. Osmanlı Ordusu Batuma yaxınlaşır. 

Onlar hər tərəfdən Qafqaza axışır. Qafqazın müsəlman tayfaları Osmanlı qardaşları ilə birlikdə 

vuruşurlar. Rusiyanın hərbi donanması Qara dənizin limanlarına sıxılmış və oradan çıxmaq 

imkanına malik deyillər. Xəlifə sultan rus, ingilis və fransızlara qarşı müqəddəs müharibənin fitvayi-

şərifini elan etmişdir. 

...Xəlifənin bu əmrini, fitvanın məzmununu rus ordusu sıralarında olan müsəlman əsgər və 

zabitlərə çatdırırıq. İslamın, xəlifənin və Osmanlı imperiyasının qatı və barışmaz düşməni olan rus 

ordusunun sıralarını tərk edin. Avstriya, Almaniya qoşunlarına, öz xəlifənizin dostlarına qoşulun. 

Onlar sizi açıq qucaqları ilə qarşılayacaqlar” [12, s.32; 13, s.683]. 

Qeyd edilməlidir ki, bu müraciətlər Rusiyanın hakimiyyət dairələri tərəfindən çox böyük 

təşvişlə qarşılandı. Rusiyanın Qafqazdakı hakimiyyət dairələrinin əldə etdiyi məlumatlara görə, 

Bakıya və Azərbaycanın digər məntəqələrinə Türkiyədən xüsusi adamlar gəlir və azərbaycanlı əhali 

arasında milli təəssübkeşliyi, imperialist müharibəyə qarşı nifrəti təbliğ edən işlər aparırdılar. Məlum 

olmuşdu ki, Rusiya əleyhinə türkçü təbliğatın aparılması üçün Bakıda, Nuxada, Ağdaş və Göyçayda 

“İttihad və Tərəqqi” partiyasının yerli komitələri yaradılmışdır və həmin komitələr əhali arasında 

geniş fəaliyyət aparırlar [14, s.20]. 

Belə təbliğatın qarşısının alınması, Azərbaycanda türkçülüyün güclənməsinə və Rusiya 

əleyhinə təbliğatın genişlənməsinə yol verməmək üçün Rusiyanın Cənubi Qafqazdakı Xəfiyyə şöbəsi 

Azərbaycana gələ biləcək türk vətəndaşlarının fəaliyyətinin qarşısını almağın təxirəsalınmaz 

olduğunu vurğulayaraq, Qafqaz ordusunun Baş komandanının əmri ilə xüsusi nəzarət mərkəzlərinin 

yaradılmasını tələb edirdi. Şəhər məntəqələrində iri ticarət-sənaye mərkəzlərinə, mehmanxanalara, 

karvansaralara və s. yaşayış yerlərinə, kənd yerlərində isə karvansaralara gələnlərə nəzarətin 

mollalara, qazılara və dini vəzifəli bütün şəxslərə həvalə edilməsi lazım bilinirdi. Belə nəzarət 

işlərinin həyata keçirilməsi üçün Rusiyanın Qafqaz ordusunun Hərbi qərargahı tərəfindən Bakı 

qubernatorunun hesabına ilkin mərhələdə min rubl köçürüldü. Azərbaycan əhalisinin nəzarət altında 

saxlanması üçün digər xərclərin ödənəcəyi də vəd edilirdi. Bunun üçün lazım olan sənədlərin təqdim 

edilməsi kifayət idi. Türkiyədən təbliğat məqsədilə gəlmiş insanların həbs ediləcəyi təqdirdə hər bir 

nəfər üçün mükafat da təyin edilirdi. Xüsusi şöbə tərəfindən bildirilirdi ki, Azərbaycan ərazisinə 

gəlmiş türk vətəndaşlarının burada təbliğat fəaliyyəti ilə məşğul olmasının sübuta yetirilməsi üçün 

isə əlavə mükafat xərcləri nəzərdə tutulur. 

Rusiya hökuməti azərbaycanlı əhaliyə etibar etmədiyindən, onları hərbi xidmətə çağırmır, 

onlara silah etibar etmirdi. 1914-cü ilin yayında Azərbaycan ictimaiyyətinin, nüfuzlu insanların 

təzyiqi ilə Rusiya azərbaycanlılardan ibarət Tatar alayı adlanan bir süvari alayın təşkilinə icazə versə 

də, həmin alayı yaxında olan Qafqaz cəbhəsinə göndərmədi ki, bu alay Osmanlı türkləri ilə qardaşlaşa 

bilər. Ona görə bu alay Avropa cəbhəsinə göndərildi [15, s.68]. 

Yəni Rusiya əslində, Qafqazda, həm də azərbaycanlı əhaliyə qarşı mübarizə aparırdı, 

Azərbaycan xalqının milli azadlıq mübarizəsinin güclənməsinin qarşısını almaq üçün təzyiq və 

təqibləri daha da gücləndirirdi. Müharibənin davam etdiyi illərdə azərbaycanlı əhalidə ola biləcək 

silahların toplanmasına da başlandı. Rusiyanın yerli hakimiyyət nümayəndələri etiraf edirdilər ki, 

azərbaycanlı əhalinin silahlanması, əsasən, ermənilərin silahlanmasına cavabdır. Onun nəticəsi idi ki, 

Birinci Dünya müharibəsi sona yaxınlaşanda Cənubi Qafqazda çox sayda erməni silahlı qüvvələri 

meydana gəldi. Əldə edilmiş fürsətdən istifadə edərək bu qüvvələr Ermənistan adlanacaq bir dövlətin 

yaradılması məqsədilə azərbaycanlıları yaşadıqları ərazilərdə məhv etməyə, həmin əraziləri 

azərbaycanlılardan təmizləməyə başladılar. Azərbaycan xalqı bu təcavüz qarşısında tək qaldı. Bu isə 

qardaş Türkiyədən kömək istənilməsi məsələsini aktuallaşdırdı. 

 

Almaniya və İngiltərənin Bakı siyasəti 
 

Bakı ətrafında və bütünlükdə Azərbaycanda hərbi-siyasi vəziyyətin mürəkkəbləşməsinə təsir 

göstərən amillərdən biri də Almaniya və İngiltərənin region ilə bağlı izlədiyi siyasət idi. Birinci 

Dünya müharibəsi illərində əks-cəbhələrdə qərar tutan bu dövlətlərin hər birinin Bakı neftinə böyük 

marağı var idi və bu maraq naminə, onlar Azərbaycan xalqının istəklərinə zidd olan konkret siyasət 

həyata keçirməkdə idilər. 

Osmanlı Türkiyəsi Birinci Dünya müharibəsinə Almaniyanın müttəfiqi kimi daxil oldu. 

Bununla bağlı 1914-cü il avqust ayının 2-də Almaniya ilə Osmanlı Türkiyəsi arasında ittifaq 

anlaşması imzalandı. Osmanlı hökumətinin o zamankı rəhbərləri tərəfindən yüksək qiymətləndirilən 

bu ittifaq Osmanlı dövlətinin maliyyə imkanlarını yaxşılaşdırmaq, onun ordusunun yenidən 

qurulmasına kömək etməklə bərabər, həm də geosiyasi maraqların həll edilməsinə zəmin yarada 

bilərdi. Həmin anlaşmaya əsasən, Osmanlı Türkiyəsi Almaniya cəbhəsində savaşa girəcəyi təqdirdə 

ona beş milyon qızıl pul ayrılmalı idi. 1914-cü ilin oktyabr ayının ikinci yarısında həmin maliyyə 

vəsaiti iki mərhələdə Osmanlı dövlətinə ödənildi [16, s.36]. 

Çoxlu sayda alman zabitləri Osmanlı Ordusuna cəlb edildi və onlar Osmanlı Ordusunda çox 

məsuliyyətli vəzifələrə təyin edildilər. Bu da Almaniyaya imkan verdi ki, Osmanlı Türkiyəsinin 

ordusunun idarə edilməsinə güclü təsir göstərə bilsin. 

Osmanlı hərbi-siyasi rəhbərliyi belə ehtimal edirdi ki, Almaniya ilə müttəfiqlik Cənubi 

Qafqazla bağlı siyasətin həyata keçirilməsinə yol açacaqdır. Hərbiyə naziri olan Ənvər paşanın 

Cənubi Qafqazla bağlı xüsusi hərbi-siyasi planları var idi. Onun fikrincə, Cənubi Qafqazdakı türk və 

müsəlman xalqların birləşdirilərək müstəqil dövlət halına gətirilməsi yerli xalqların maraqlarına 

cavab verdiyi kimi, elə Osmanlı dövlətinin də maraqlarına uyğun idi. Belə bir dövlətin yaradılması 

Rusiyanın cənuba doğru istiqamətlənən təcavüzkar siyasətinin qarşısının alınması baxımından da 

mühüm əhəmiyyət kəsb edirdi. Bu geosiyasi planın həyata keçirilməsi işində Osmanlı Türkiyəsi, həm 

də müttəfiqləri olan Almaniya və Avstriya-Macarıstanın köməyinə güvənirdi. 

Lakin Almaniyanın Cənubi Qafqaz, xüsusilə də Bakı ilə bağlı planları, heç də Osmanlı 

hökumətinin siyasəti ilə uyğunluq təşkil etmirdi. Almaniya Osmanlı Türkiyəsinin Cənubi Qafqazda 

nüfuz qazanmasını birmənalı şəkildə istəmirdi. Ona görə Bakıya münasibətdə Almaniya Osmanlı 

Türkiyəsi ilə ittifaq mövqeyində deyil, tamamilə əks-mövqedə dayanırdı. 

Almaniyanın hakimiyyət dairələri Cənubi Qafqazın və onun təbii sərvətlərinin ələ keçirilməsini 

bu dövlətin müharibə illərində rastlaşdığı iqtisadi çətinlikləri aradan qaldırması kimi dəyərləndirirdi 

[18, s.147]. General Lyudendorf şübhə etmirdi ki, Cənubi Qafqazın təbii sərvətləri Almaniyanın 

maraqları üçün istifadə edilə bilər. O, məqsədə çatmaq üçün konkret planlar da təklif edirdi. Onun 

fikrincə, Almaniya Cənubi Qafqaza qoşun çıxarmalı, Batum–Tiflis–Bakı dəmiryol xəttini ələ 

keçirməli və Bakıya aparan yolu nəzarət altına almalı idi [19, s.188]. Ələ keçiriləcəyi təqdirdə Bakı 

neftini bu yolla Avropaya daşımaq olardı. 

Osmanlı nüfuzunun Cənubi Qafqazda artmasının qarşısının alınması üçün Almaniya ən 

müxtəlif yollara əl atmağa da hazır idi. Ona görə idi ki, Almaniya 1918-ci il may ayının 25-də Poti 

şəhərinə üç min nəfərlik alman qoşun dəstəsi çıxardı [2, s.28]. 

Almaniyanın öz müttəfiqi olan Türkiyədən xəbərsiz Cənubi Qafqaza qoşun çıxarması Osmanlı 

rəhbərliyi tərəfindən böyük etirazla qarşılandı. Bu məsələ ilə bağlı Ənvər paşa general Lyudendorfa 

xüsusi bir teleqram göndərdi və Osmanlı Türkiyəsinin maraqlarının nəzərə alınmamasına öz 

narazılığını bildirdi [18, s.153]. 

Bu etiraza baxmayaraq, Almaniya yenə də öz siyasətindən əl çəkmədi. Osmanlı Türkiyəsinin 

hərbi-siyasi rəhbərliyi üçün aydın idi ki, Almaniyanın Cənubi Qafqazda möhkəmlənməsi və Bakını 

işğal etməsi region əhalisi üçün daha ağır nəticələrə gətirib çıxara bilər. Ona görə də Osmanlı hərbi-

siyasi rəhbərliyi Azərbaycana hərbi yardımın göstərilməsi, xalqın milli-azadlıq mübarizəsinin 

dəstəklənməsi, başlıcası isə Azərbaycan xalqı üzərində mövcud olan real hərbi təhlükənin aradan 

qaldırılması üçün dərhal əməli addımlar atdı. Bu məsələdə, general Lyudendorfin da qeyd etdiyi kimi, 

“alman qoşunlarının Cənubi Qafqaza daşınmasından əvvəl türk hərbi qüvvələri Bakıya daxil 

oldular” [20, s.130]. 

Osmanlı hərbi qüvvələri Azərbaycana gəldikdən sonra da Almaniya Bakıya sahib olmaq 

iddialarından əl çəkmədi və Osmanlı qoşunlarının Bakıya doğru irəliləməsinin qarşısını almaq üçün 

bu dövlətə siyasi və diplomatik təzyiqlərini xeyli gücləndirdi. Qafqaz İslam Ordusu qüvvələrinin 

Bakıya daxil olmasına yol verməmək üçün Almaniya dövləti hətta Osmanlı dövlətinə bəzi güzəştlər 

edilməsini də mümkün saydı. Məsələn, 1918-ci ilin iyun ayında alman generalı Fon Zeekt hərbiyyə 

naziri Ənvər paşaya göndərdiyi teleqramda o vaxtlar mübahisə obyekti olan Qars, Ərdəhan və 

Batumun qeyd-şərtsiz Osmanlı nəzarəti altında qalmasına Almaniyanın razılığını bildirirdi. Bunun 

əvəzində isə Osmanlı Türkiyəsi Qafqaz İslam Ordusunun Bakıya doğru irəliləməsinin qarşısını almalı 

idi [21, s.984–985]. 

Məqsədinə nail olmaq istəyən Almaniya 1918-ci il avqust ayının 27-də bolşevik Rusiyası ilə də 

müqavilə imzaladı və bu müqavilənin şərtlərinə əsasən Almaniya Qafqaz İslam Ordusu qüvvələrinin 

Bakıya girməsinin qarşısını almaq üçün Osmanlı hakimiyyətinə ciddi təzyiq etməli idi [22, s.117]. 

Lakin Osmanlı Türkiyəsi bu təzyiqlərə tab gətirdi və Almaniya qoşunlarının Azərbaycan ərazisinə 

çıxarılmasını önlədi. 

Bakı neftinə sahib olmaq üçün Almaniya yalnız öz müttəfiqi olan Osmanlı Türkiyəsi ilə deyil, 

həm də Antanta İttifaqının üzvü olan İngiltərəyə qarşı da mübarizə aparırdı. Çünki Bakı neftinə sahib 

olmaq Böyük Britaniyanın da şərq siyasətinin əsas hədəflərindən biri idi.  

Birinci Dünya müharibəsinin başlanmasından sonra Yaxın Şərqə çıxarılmış olan ingilis hərbi 

qüvvələri Bakıya qoşun yeritmək üçün fürsət gözləyirdilər.  

Rusiyada baş verən 1917-ci ilin fevral çevrilişindən sonra İngiltərənin Bakı ilə bağlı siyasəti 

xeyli fəallaşdı. Bu şəhərin ələ keçirilməsi yollarının tapılması məqsədilə həmin ilin sonlarında Tiflisə 

ingilis hərbi nümayəndələrinin göndərilməsi qərara alındı. Bu hərbçilər regionda vəziyyəti öyrənməli, 

Cənubi Qafqaza ingilis hərbi qüvvələrinin çıxarılması yollarını araşdırmalı idilər. İngilis hərbçiləri 

Bakıdan keçməklə Tiflisə də getməli idilər. Həmin hərbçilər qrupuna rəhbərlik general-mayor 

Denstervilə həvalə olundu. 1918-ci il yanvar ayının sonlarında onun rəhbərliyi altında olan 52 nəfərlik 

hərbi heyət Bağdaddan hərəkətə keçərək Ənzəliyə doğru irəliləməyə başladılar. Nəzərdə tutulmuşdu 

ki, ingilis hərbi heyəti bu şəhərdən gəmilər vasitəsilə Bakıya doğru hərəkətlərini davam etdirsin. 

1918-ci il fevral ayının ortalarında ingilis hərbi dəstəsi Ənzəliyə yetişdi. Lakin bu zaman Ənzəli 

şəhəri hələ çar Rusiyası dövründən İran ərazisinə çıxarılmış rus qoşun dəstələrinin nəzarəti altına 

düşmüşdü. Bu qoşun dəstələri Rusiyaya qayıtmaq üçün Ənzəlidə ilişib qalmışdılar. Bolşevik 

təsirlərinin altında olan həmin qoşun qalıqlarının rəhbərliyi ingilis hərbi dəstəsinin Bakıya 

yollanmasına icazə vermədi [23, s.40]. 

Ənzəlidən Həmədana geri çəkilmiş olan general Denstervilin tabeliyinə 1918-ci ilin aprelində 

əlavə ingilis qüvvələri verildi. Bu qüvvələr Mesopatomiyadakı ingilis hərbi qüvvələrinin bir hissəsi 

idi. Həmin qüvvələrin gəlməsi Denstervilin gücünü bir qədər artırdı və ona görə də Həmədanı tərk 

edib Qəzvinə gəldi və bu şəhəri nəzarət altına aldı [24, s.487]. Qəzvinə daxil olması ingilis hərbi 

qüvvələrinin Xəzər dənizinə yaxınlaşması demək idi və fürsət yaranan kimi bu şəhərdən Bakıya doğru 

istiqamət götürmək mümkün idi. 

Bakıda bolşevik qüvvələrinin güclü olması general Denstervilə bu şəhərə doğru irəliləməyə 

imkan vermədi. O, Bakı ətrafında yaranmış vəziyyət və bu vəziyyətdə şəhərin ələ keçirilməsi 

imkanları haqqında İngiltərənin Hərbi nazirliyinə də lazımi məlumatlar göndərdi. İngilis hərbi-siyasi 

rəhbərliyi də belə bir qənaətə gəldi ki, Bakının ələ keçirilməsi üçün bu şəhər üzərinə göndəriləcək 

ingilis hərbi qüvvələrinin sayı artırılsın. Ona görə də 1918-ci ilin mart-aprel aylarında Denstervlin 

sərəncamına əlavə ingilis hərbi qüvvələri göndərildi. 1918-ci ilin may ayında polkovnik Keyvortun 

rəhbərliyi altında yeni bir ingilis dəstəsinin Denstervilə birləşməsi onun gücünü bir qədər də artırdı. 

General Denstervil İran ərazisində qalmış rus qoşun bölmələrinin bəzi hərbçilərini də öz tərəfinə çəkə 

bildi və 20-yə yaxın rus zabitini öz dəstəsinə qoşdu. Rus zabitləri ilə iş birliyi onların vasitəsilə Bakı 

haqqında daha geniş məlumatların toplanmasına imkan verdi [3, s.476]. 

Qafqaz İslam Ordusu yaradılana kimi ingilis qüvvələrinin Bakıya çıxarılması mümkün olmadı. 

Ingilis komandanlığı da bu məsələdə müəyyən ləngimələrə yol verdi. Bununla belə, Qafqaz İslam 

Ordusunun yaradılması ərəfəsində İngiltərənin də Bakının işğal edilməsi ilə bağlı çox ciddi hərbi 

planları var idi və Qafqaz İslam Ordusunun təşkil edilməsi bu planın icrası istiqamətində əməli 

fəaliyyəti müəyyən qədər təxirə saldı. İngilis hərbi qüvvələri ilk dəfə bir də 1918-ci il avqust ayının 

əvvəlində Bakıya çıxarıldı. Lakin bu qüvvələr məlum olduğu kimi, təxminən ay yarımdan sonra 

Qafqaz İslam Orudusunu zərbələri altında şəhəri tərk etmək məcburiyyətində qaldılar. 

 

Bolşevik və erməni-daşnak təcavüzünün genişlənməsi 
 

Qafqaz İslam Ordusunun yaranması ərəfəsində Azərbaycanda hərbi-siyasi vəziyyəti son dərəcə 

mürəkkəbləşdirən qüvvələr sırasına ifrat bolşevik elementləri ilə erməni-daşnak dairələri də daxil idi. 

Bu qüvvələrin bəyan etdikləri strateji hədəfdə fərqli məqamlar olsa da, həmin hədəflərə çatmaqda 

oxşar taktikaya, Azərbaycan xalqının məhv edilməsinə daha çox üstünlük verirdilər. Bolşevik 

qüvvələr sosialist şüarlar altında hakimiyyətə yiyələnmək istədikləri halda, erməni-daşnak qüvvələri 

“vətən” axtarışı ilə Azərbaycan torpaqlarına sahib çıxmaq istəyirdilər. Bu məqsədlərə çatmaq üçün 

həm Rusiyadan idarəolunan bolşevik qüvvələri, həm də böyük güclər tərəfindən himayə olunan 

erməni təcavüzkar qüvvələri Azərbaycan xalqının məhv edilməsinə, onların öz yurdlarından 

təmizlənməsinə belə hazır idilər.  

1917-ci ilin fevralında çar Rusiyasının devrilməsindən və Rusiya hüdudlarında Müvəqqəti 

hökumətin hakimiyyət başına gəlməsindən sonra bu qüvvələrin hər ikisi öz strateji hədəflərinə çatmaq 

üçün xeyli fəallaşdılar. 1917-ci ilin oktyabrında isə bolşevik qüvvələri Rusiyada dövlət çevrilişi etdi 

və hakimiyyəti ələ aldı. Cənubi Qafqazda, o cümlədən Azərbaycanda bu yeni hakimiyyət qanuni 

hakimiyyət kimi tanınmadı. Cənubi Qafqazda mövcud olan ictimai, siyasi, məhəlli qurumların 

nümayəndələri 1917-ci il noyabr ayının 7-də Tiflisdə toplanaraq bolşevik Rusiyasına tabe olmayan 

Zaqafqaziya (Cənubi Qafqaz) hökumətinin qurulduğunu elan etdilər [25, s.223]. 

Rusiyanın yeni bolşevik hakimiyyəti keçmiş Rusiya hüdudları daxilindəki əraziləri yeni 

dövlətin qanuni əraziləri hesab edirdi. O cümlədən, Cənubi Qafqaz da bolşevik Rusiyasının tərkib 

hissəsi sayılırdı və ona görə Cənubi Qafqazda baş verən mərkəzdənqaçma meyilini heç də qəbul 

etmirdi. Bolşevik qüvvələrinin təhriki ilə Cənubi Qafqaz hakimiyyət orqanlarının 

formalaşdırılmasından kənarda qalan bolşevik elementlər regionun bütün şəhərlərindən Bakıya 

axışmağa başladılar. Çünki Bakıda bolşevik qüvvələrinin toplaşması və fəaliyyət göstərməsi üçün 

daha münasib şərait var idi. Bakı şəhəri sənaye-neft şəhəri olduğundan, burada əhalinin xeyli hissəsi 

qeyri-azərbaycanlı idi. Digər tərəfdən Bakıda yerləşmiş rus hərbi qüvvələrində şovinist hissləri 

qızışdırmaqla onları bölünməz Rusiya əleyhinə olan yerli qüvvələrə qarşı səfərbər etmək mümkün 

idi. Rusiya bolşevik hakimiyyətinin rəhbərləri V.Lenin və İ.Stalinin imzaladıqları 13 nömrəli dekretə 

görə, Bakı Sovetinin rəhbəri Stepan Şaumyana, onun silahdaşı Kuznetsov adlı birisinə və digərlərinə 

Bakının və Cənubi Qafqazın sovetləşdirilməsi işi həvalə olundu [25, s.226]. 

Bu bolşevik nümayəndələri isə Azərbaycanda dinc yolla bolşevik hakimiyyətinin qurulmasının 

mümkün olmadığını görüncə silaha və təcavüzə əl atmağa üstünlük verdilər. Ona görə də milli 

hakimiyyət tərəfdarı olan Azərbaycan aydınlarına S.Şaumyan bəyan edirdi ki, “...Sizə Azərbaycan 

istiqlaliyyəti yerinə bir məzarlıq bəxş edəcəyəm” [25, s.226]. 

Belə bir planın həyata keçirilməsi üçün dərhal antimilli hərbi dəstələrin formalaşdırılmasına 

başlandı. Həmin qüvvələr, ilk növbədə keçmiş rus hərbi hissə və bölmələri arasından toplanırdı. 

Görülən işlər nəticəsi olaraq, 1918-ci ilin əvvəlində erməni S.Şaumyanın rəhbərlik etdiyi Bakı 

Sovetinin Qırmızı qvardiyasında 3500 nəfərə yaxın silahlı var idi [26, s.95]. 

Azərbaycan xalqını qan gölündə boğmaq istəyən S.Şaumyan və onunla həmfikir olan bolşevik-

daşnak elementlərinin silahlanması bolşevik Rusiyası tərəfindən maliyyə baxımından ciddi şəkildə 

dəstəklənirdi. Belə ki, yalnız 1918-ci ilin fevral ayında Rusiyadan Bakı Sovetinə təxminən 31 milyon 

rubl pul göndərilmişdi. Göstərilən bu kömək nəticəsində 1918-ci ilin martında Bakıdakı bolşevik 

hərbi qüvvələrinin sayı 6 min nəfərə çatmışdı. Həmin qüvvələrin iki ədəd zirehli qatarı və iki ədəd 

zirehli avtomobili var idi. Elə həmin vaxtlarda Rusiyanın bolşevik hakimiyyəti Bakı bolşeviklərinə 

Moskvadan bir silahlı dəstə, 2 ədəd təyyarə və əlavə olaraq 2 ədəd zirehli avtomobil və 5 min ədəd 

tüfəng göndərilməsini qərara aldı [27, s.95] 

Tarixdən bəllidir ki, belə böyük hərbi qüvvə topladıqdan sonra ermənilər tərəfindən rəhbərlik 

edilən Bakı Soveti 1918-ci il mart ayının sonunda Bakıda azərbaycanlı əhaliyə qarşı böyük 

soyqırımını həyata keçirdi. Bu soyqırımını həyata keçirməkdə bolşevik qüvvələri ilə birlikdə Bakı 

şəhərində toplanmış olan erməni-daşnak qüvvələri də yaxından iştirak etdilər. 1918-ci ilin mart 

soyqırımı ərəfəsində Bakıda bolşevik qüvvələrindən əlavə təxminən 4 min nəfərlik erməni-daşnak 

silahlı dəstələri də var idi. 

Bu soyqırımını həyata keçirməkdə məqsəd Bakıda güclənməkdə olan milli-azadlıq hərəkatını 

məhv etmək, bu şəhərin Azərbaycan milli-azadlıq hərəkatının mərkəzinə çevrilməsinə yol verməmək, 

bütünlükdə Azərbaycan xalqına ağır zərbə vurmaqla Azərbaycanda bolşevik hakimiyyətini bərqərar 

etmək idi. Çünki milli azadlıq hərəkatının genişlənməsi bolşevik hakimiyyətinin möhkəmlənməsinə 

ciddi bir maneə yaradırdı. Bunu Bakı bolşeviklərinin rəhbərlərindən biri olan erməni A.Mikoyan da 

etiraf edirdi. O, hələ XX əsrin 20-ci illərində yazırdı ki, “Bakıda milli şuraların olması və fəaliyyət 

göstərməsi, qanuni hakimiyyətin bələdiyyələr tərəfindən təmsil edilməsi bolşeviklərin Bakıda 

möhkəmlənməsini çətinləşdirir” [6; 26]. Bolşevizmin güclənməsi üçün isə Bakıda milli qüvvələri 

məhv etmək lazım idi. Bakı şəhəri və Bakı nefti bolşevik hakimiyyəti üçün çox böyük əhəmiyyətə 

malik idi. Ona görə də Rusiya bolşevik hakimiyyətinin lideri olan V. Lenin Bakıdakı soyqırımına 

rəhbərlik edən S.Şaumyana belə yazırdı: “Bakı bizim üçün hər şeydir və onu müdafiə edib saxlamaq 

lazımdır” [27, s.98]. 

Bolşevik qüvvələri və bolşevik donuna bürünmüş olan erməni-daşnak qüvvələri Bakı şəhərində 

son dərəcə böyük və dəhşətli qırğınlar törətdilər. Bu qırğınların şahidi olanlardan biri yazırdı ki, “mən 

1918-ci ilin mart ayında daşnakların vəhşiliklərinin, saysız günahsız adamların ...öldürülüb 

karvansaralarda meyitlərin yandırılmasını öz gözümlə görmüşdüm. Bu, çox faciəli və nifrətəlayiq bir 

hərəkət idi”. Bir xarici qonaq isə Bakıda gördüklərini belə təsvir edirdi: “Ancaq müsəlmanlar 

yaşayan məhəllələrə hücum edən ermənilər adamları öldürür, qılıncla parçalayır, süngülərlə dəlik-

deşik edir, evləri yandırır, uşaqları yanan evlərə atır, diri-diri yandırırdılar. Üç-dörd günlük südəmər 

uşaqları süngülərinə taxırdılar. Çuxurların birində bir neçə gün sonra çıxarılan 87 müsəlman 

cəsədinin qarınları yarılmış, qulaqları, burunları və üzvləri kəsilmişdi. Onlar nə uşaqlara, nə də 

qocalara rəhm edirlər” [25, s.227–228]. 

Bu qırğınların gedişində Bakıda 10–12 min arasında insan vəhşicəsinə qətlə yetirildi [28, s.71]. 

Bəzi tədqiqatçıların fikrincə, Bakıda soyqırımına məruz qalanların sayı 15 min nəfər idi [29, s.101]. 

Belə dəhşətli qırğınlar Şamaxı və Quba qəzalarında, Lənkəran bölgəsində də həyata keçirildi. Həmin 

qırğınlar xüsusi olaraq həmin bölgələrə göndərilmiş erməni-daşnak silahlı dəstələri tərəfindən xüsusi 

bir amansızlıqla törədildi. 

Bakıda mart soyqırımını həyata keçirdikdən sonra bolşeviklərlə erməni daşnaklarının hərbi 

qüvvələri birləşdirildi. Bakı qırğınlarından dərhal sonra S.Şaumyanın rəhbərlik etdiyi Bakı Sovetinin 

tabeliyində əksəriyyəti ermənilərdən ibarət olan 18 min nəfərlik silahlı dəstə yaradıldı. Bu silahlı 

dəstələr 19 atıcı taborda birləşdirildi. Həmin atıcı taborlardan 4 atıcı briqada təşkil edildi. Bu atıcı 

briqadaların bazasında isə Qırmızı Ordunun 1-ci Qafqaz korpusu yaradıldı. Korpusa rəhbərlik erməni 

daşnaklarına tapşırıldı. Korpus komandiri vəzifəsinə erməni Qazarov, qərargah rəisi vəzifəsinə isə 

erməni Avetisov gətirildi [29, s.116] 

Bolşevik-daşnak qüvvələrinin məqsədi lazımi güc toplayaraq Bakıdan Gəncə üzərinə hücum 

etmək, Gəncəyə qədər olan yaşayış məntəqələrindəki əhalini soyqırımına məruz qoymaq, Gəncəni 

işğal etməklə bu şəhərdəki milli azadlıq hərəkatına son vermək və bütün Azərbaycanı bolşevik-

daşnak əsarəti altına salmaq idi. Bu məqsədə nail olmaq üçün bolşevik-daşnak qüvvələrinin daha da 

gücləndirilməsi davam etdirildi. Şahidlərin verdiyi məlumata görə, bolşevik-daşnak qüvvələrinin 

Gəncə istiqamətində hücumu başlamazdan əvvəl bu qüvvələrin birləşdiyi taborların sayı 29-a 

çatdırıldı. Onların sərəncamında 54 ədəd üçdüyməlik top, iki atlı eskadronu, istehkam taboru və 

zirehli avtomobil dəstəsi də var idi [30]. 

1918-ci il aprel ayının ortalarına yaxın bütün bu qüvvələrin Bakı şəhərindən Gəncə 

istiqamətində hücumu başladı. Bu sayda olan bolşevik-daşnak qoşunlarının qarşısının alınması üçün 

Azərbaycanın yetərli milli hərbi qüvvəsi yox idi. Yeni yaradılmasına başlanmış milli hərbi qüvvələri 

isə lazımi səviyyədə təşkilatlanmamışdı. Yaranmış olan bu vəziyyət Azərbaycanın milli qüvvələrində 

belə bir əminlik yaratdı ki, xalqı bolşevik-daşnak qırğınlarından xilas etmək üçün Osmanlı 

Türkiyəsinin yardımına ehtiyac vardır. Ona görə də yenicə istiqlalını elan etmiş Azərbaycan hökuməti 

hərbi kömək üçün Osmanlı Türkiyəsinə müraciət etməli oldu. 

Аннотация 

Военно-политические условия, обусловившие создание  

кавказской Исламской Армии 

Бахтияр Эрсой  
 

Создание Кавказской Исламской Армии занимает важное место в истории 

независимости и государственности азербайджанского народа. Его создание обусловилось 

исторической необходимостью. Так как крах царской России, образовало сначала Временное 

правительство, а затем с приходом к власти Большевиков не только возродилось национально-

освободительное движение на Южном Кавказе, но и дал сильный толчок к активизации 

агрессивных сил. Основы этих агрессивных сил составляли большевистско-дашнакские 

отряды. Эти силы с целью достижения своих политических и националистических амбиций 

совершили массовый геноцид против азербайджанского населения на территории 

Азербайджана. Проанализировав сложившуюся ситуацию, лидеры и активисты 

азербайджанского национально-освободительного движения решили запросить военную 

помощь у Османской Империи. Именно с помощью Турции можно была спасти 

азербайджанский народ от реальной опасности. В результате чего была сформирована 

Кавказская Исламская Армия. 

Ключевые слова: Национально-освободительное движение, Национальные 

вооруженные силы, геноцид, Бакинская нефть, Кавказская Исламская Армия. 

 
Abstract 

The military-political conditions that led to the creation of  

Caucasian Islamic Army 

Bahtiyar Ersoy 
 

The creation of the Caucasian Islamic Army occupies an important place in the history of the 

independence and statehood of the Azerbaijani people. Its creation was determined by historical 

necessity. Since the collapse of tsarist Russia, first the Provisional Government was formed, and then, 

with the coming of the Bolsheviks to power, not only the national liberation movement in the South 

Caucasus was revived, but also gave a strong impetus to the activation of aggressive forces. 

Bolshevik-Dashnak forces stood in front of those aggressive forces. These forces, in order to achieve 

their political and nationalist ambitions, committed mass genocide against the Azerbaijani population 

in the territory of Azerbaijan. After analyzing the current situation, the leaders and activists of the 

Azerbaijani national liberation movement decided to request military assistance from the Ottoman 

Empire. Only in this case could it save the Azerbaijani people from real dangers. As a result, the 

Caucasus Islamic Army was formed. 

Keywords: National Liberation Movement, National Armed Forces, genocide, Baku Oil, 

Caucasian Islamic Army. 

